
 

Mir sind mitem Velo do gohts echli dr Bärg deruf 

mir sind mitem Velo do denn nämme mir e tiefe schnuuf 

mir sind mitem Velo do Mir sind mitem Velo do 

20 Joor stets eine gno chunnt emol e steile Hang 

Drum simmer mitem Velo do schalte mir in erschte Gang 

mir sind mitem Velo do Mir sind mitem Velo do 

 

Sit 20 Joor me glaubts fascht nit 

Mache mir jetzt das Theater mit 

Friehner simmer schüüch gsi mir wüsses no genau 

Hütt ischs Ego gross, aber dr Ranze au 

 

Bängg 
Bisch nit so kreativ, gits neu KI 

Kasch nit guet schriebe, hilft dr Chat GPT 

Doch hesch e Blagedde Idee und kasch nit guet moole 

Muesch zum moole dr Hess Roli hole 

 

Au mir froge uns simmer e Frau oder e Maa 

denn mir Männer händ immer scho e wiblichi Site kha 

denn au mir chönne Multitasking das isch denn eso 

Mir händ liegend eine sitze und eine stoh 

 

Bi dr Guggemusig Sambaschnooge het dr Major ganz viel Muet 

Und die eint oder anderi wo guet bloose duet 

Nur d Schlagzüg sind z lislig, was i nit eso mag 

Mir empfehle drum dr Herr Läderach, dä het e guete Schlag 

 

Dr Nestor, e Ross vom Eigehof, het jetzt e Härzschrittmacher 

das sorgt ufem Hof nit nur für Lacher 

denn wenn dr Nestor stigt uff e Stute druff 

goht s Garagetor vom Andi uff 

 

Bim Training für dr Donnschdigs-Jass macht dr Imbi ständig so 

denn het er se gno, kurz glächlet und widdr an Bode do 

do frogt me sich ob dr Imbi nit richtig tickt 

Nei, er liebts wenn ihm die Dame zu Füssen liggt 

 

E Schmutz ufs Muul in dr Euphorie in Spanie unde 

het die ganzi Wält als Skandal empfunde 

Ich finds nit schlimm lost d Sandra Binggeli verluute 

Und goht sit neuschtem au go Schutte 

 

Dr Charles isch das Joor als König gstartet 

Lang, jo sehr lang het er druff gwartet 

Dr Daniel Jositsch seit: Your Highness zeig mr wies goht 

How long must i wait no for the Bundesrot? 

 

I finds e Frächheit, jä fascht scho gstört 

Wenn mes Sujet vo de Gugger hört 

Mir aber wüsses dorum stimme mir a 

Alle Vögel sind schon da, alle Vögel alle 

 

Also ich ha dä Fachkräftemangel gärn 

Ich bi jetzt CEO vome grosse schwizer Konzärn 

Wieni die Stell becho ha liggt uff dr Hand 

I fühl mi als Mensch, iss Fleisch und bi nit laktoseintolerant 



Värs und Lied 
dr Beat Zahno verglicht d Bahnhofstroos mit dr Champs Elysees 

gwüssi Ähnlichkeit het si, mir händs an dr Tour de France gseh 

Dört ischs immer hektisch und de wirdsch au nie mied 

und denn gits vo beidne das bekannte Lied 

 

Oh, Bahnhofstrasse 

Oh, Bahnhofstrasse 

wo di triffsch, wo tuschlet duesch, wo ichaufsch und ins Kaffi muesch wo ich alli widdr gseh 

Oh, Bahnhofstrasse 

 

Jo wie gseit es isch scho ähnlich wie in der Champs Elysee 

Das hämmer bi unsere letschte Fahrt durch d Bahnhofstroos gseh 

Nei wenn mr ganz ehrlich sind hämmers eher gspührt 

S Isostar im Bidon isch gschüttlet und nümmi grührt 

Durch die Schlaglöcher an däm marode Bode 

dätscht uns dr Sattel regelmässig an d Hode 

So diefi Löcher und das ischs krasse 

Het nur no dr FCB in sinere Kasse 

 

Nachem Umbau isch das schiins denn nümmi so 

das hani mol im BIBO verno 

und in dr Mitti sorge Bäum denn für chli mehr grien 

Mir freue uns wenn d Vögeli zwitschere dien 

Au ich find das toll oder fascht scho famos 

Jetzt bini denn nümmi seinzige Vögeli in dr Stroos 

und wägem Tierschutz hämmer nit lang studiert 

denn d Vögel werde vo Ettige importiert 

Aber gänd sie dene Vögel denn es bitzeli Zit 

So viel Sunneliecht kenne die nit 

Aber worum mien mir denn Vögel vo Ettige ha? 

Alle Vögel sind schon da 

 

Im däm Aurum chli wieder vorne trainiersch wiene Astronaut 

Was me hützutags nit alles baut 

Doch das Training dört isch phänemonal 

Me fliegt wie inere Kapsle also schlicht genial 

I bi den los in d Luft und eimol abboge 

Und scho nach churzer Zit über Ettige gfloge 

Und i ha eimol mehr an Erfahrig gwunne 

Dört hinde schiint würkli gar kei Sunne 

Und im Vertraue, vellicht händ sie scho e Ahnig kha 

Alle Vögel sind schon da 

 

Schräg gegeüber in däm Fitness erkennsch durch d Schiebe jede Maa 

Sie wüsse gar nit wär ich dört inne scho alles gseh ha 

Dr Weggli goht ei Daag und denn 100 nit 

Sie wüsse aber scho, das das Sinn ergit 

Das isch jetzt ebbe sone Fall 

Vo high-Intensiv Intervall 

Au dr Möschti, er goht nit oft, het aber zahlt – okay 

Me nennten drum nur dr Cheat-Day-Frei 

Au dr Hess Beat seit nach eim Training - jetzt chunnt dr Lohn 

364 Daag Regeneration 

Dört gäbs no mängi Gschichte aber unseri Fahrt goht witer 

Und nur vom luege wird me au nit fiter 

 

Unsere letschte Halt dä isch klar 

Mit trinke no es Bier, ändi Bahnhofstroos, in dr Kreiselbar 

Und uff eimol kriegi sBerliner Zolli-Wildschwein-Phänomen 

Das isch wenn mir statt Leue nur no Wildschweinli gsehn 

Mir händ dänkt mir gsehn Chatze doch uns vergoht sLache 

s einzige womer gsehnd sind alti Drache 

 

Mir torkle denn heime und lönd s Velo stoh 

Denn nach 5-6 Bier macht me das eso 

Mir kämpfe uns heime – hebe uns an mehrere Gländer 

Und gschlofe hämmer wie es Velo – sitlich ufem Ständer 


